
1 Innleiing  
Kunnskapsdepartementet sender på høyring forslag til endringar i forskrift 15. desember 
2022 om tilbakebetaling av utdanningslån og forskrift 27. mars 2020 om godkjenning for 
utdanningsstøtte i Norge. 

I forskrift om tilbakebetaling av utdanningslån foreslår departementet at studentar som har 
motteke det utvida skulepengelånet for trafikkflygarutdanning i Noreg og har avbrote 
utdanninga på grunn av konkurs ved lærestaden, får rett til å få sletta renter i tolv månader 
frå lærestaden kravde oppbod.  

I forskrift om godkjenning for utdanningsstøtte i Norge foreslår departementet at heimelen for 
godkjenning av nettskular som er godkjent etter voksenopplæringsloven for utdanningsstøtte 
blir oppheva.  

Departementet foreslår også at tidlegare forskrifter om tilbakebetaling blir oppheva. 

Endringane vil gjelde frå 1. januar 2027.  

2 Sletting av renter ved konkurs ved private 
trafikkflygarutdanningar 

2.1 Reglane i dag 
Det er i dag ingen særskilde reglar for tilbakebetaling av lån i Lånekassen når ein lærestad 
går konkurs. Gjelda ein låntakar har frå slik utdanning, har dei same krava knytt til 
nedbetaling, rettar til betalingsutsetjing og rentevilkår, som anna gjeld. Studentar som har 
krav mot ein lærestad som går konkurs, for eksempel om dei har betalt for utdanning dei 
enno ikkje har fått, må melde kravet i konkursbuet på vanleg måte.  

Samtidig eksisterer det eigne reglar i Lånekassen om sletting av renter og ekstra 
betalingsutsetjingar av sosiale omsyn, slik som ved vedvarande låg inntekt, sjukdom m.m., jf. 
forskrift om tilbakebetaling av utdanningsgjeld §§ 36-38. Desse føresegnene er knytt til den 
enkelte låntakar si situasjon, ikkje situasjonen på lærestaden. Alle låntakarar har også rett til 
utsetjing av den månadlege nedbetalinga 36 gonger, altså i til saman tre år.  

2.2 Departementet sine vurderingar og forslag  
I behandlinga av representantforslag 122 S (2025–2026) fatta Stortinget eit 
oppmodingsvedtak om tilrettelegging for studentane frå Pilot Flight Academy (PFA), sjå 
vedtak 627. Stortinget bad om at studentane skulle få rentefritak og betalingsutsetjing i tolv 
månader frå skulen meldte om oppbod, utan at det skulle bli brukt av låntakarane sine 
eksisterande rettar til betalingsutsetjing i Lånekassen. Delen av vedtaket som gjeld rettar i 
Lånekassen, lyder som følgjer:  

Stortinget ber regjeringen: 1. påse at studentene som var i utdanning ved Pilot Flight 
Academy da skolen gikk konkurs, kan utsette sin nedbetaling i tolv måneder fra Pilot Flight 
Academy begjærte oppbud, uten at det løper renter på lånet og uten at det brukes av de 
eksisterende rettighetene til betalingsutsettelse i Lånekassen. Det bes også om at 

https://lovdata.no/forskrift/2022-12-15-2259/%C2%A736

regjeringen arbeider videre med innrammingen av private fagskoler for å sikre studentene 
bedre.  

Departementet legg til grunn at Stortingets intensjon er å etablere eit avgrensa, mellombels 
tiltak for dei ramma studentane i denne konkrete saka. Dette er fordi det er denne gruppa 
som per i dag er ramma av konkurs og har behov for mildnande tiltak. 

Studentane ved Pilot Flight Academy har, i tillegg til ordinært basislån og skulepengelån frå 
Lånekassen, også hatt tilgang til det utvida lånet for trafikkflygarutdanning i Noreg. Dette 
utvida lånet utgjer 450 024 kroner i studieåret 2026–2027, og kjem i tillegg til det generelle 
skulepengelånet på inntil 81 102 kroner per studieår, jf. forskrift om utdanningsstøtte § 86 
andre ledd. På bakgrunn av den særskilt høge gjeldsbelastninga og risikoen denne gruppa 
dermed er eksponert for samanlikna med studentar i andre utdanningsløp, vurderer 
departementet at tiltaket med rentefritak og utvida betalingsutsetjingar i denne omgang bør 
avgrensast til denne gruppa. Departementet meiner samtidig at tiltaket av 
likebehandlingsomsyn berre bør gjelde for studentar som har motteke utvida lån til ein 
trafikkflygarutdanning og som må avbryte utdanninga på grunn av konkurs.  

Departementet foreslår å følgje opp oppmodinga frå Stortinget ved å endre forskrift om 
tilbakebetaling av utdanningslån kapittel 8, slik at ein låntakar som har motteke lån til 
trafikkflygarutdanning etter forskrift om utdanningsstøtte § 86 andre ledd, og som har avbrote 
utdanninga på grunn av at lærestaden har gått konkurs, får rett til sletting av renter i tolv 
månader etter at lærestaden meldte oppbod. Sletting av renter inneber at renter som er 
påløpte i løpet av ein periode på 12 månader etter at lærestaden meldte oppbod, blir sletta 
etterskotsvis. Den føreslåtte § 38a om sletting av renter får også verknad for tilfelle der 
lærestaden melde oppbod før føresegna trådte i kraft. Retten til sletting av renter etter § 38a 
er likevel avgrensa til tolv månader rekna frå tidspunktet då lærestaden melde oppbod. I 
tillegg gjeld § 42 om søknadsfrist for søknad om sletting av renter. 

Når studentane får rett til sletting av renter for ein periode, får dei også rett til 
betalingsutsetjingar i den same perioden, utan at dette trekkast frå dei 36 utsetjingane alle 
har krav på, jf. forskrift om tilbakebetaling av utdanningslån § 34. Det er difor ikkje nødvendig 
å fastsetje endringar i reglane om betalingsutsetjingar.  

3 Oppheving av heimelen for godkjenning av 
nettskular for utdanningsstøtte  

3.1 Reglane i dag  
Utdanning som følgjer læreplanar for vidaregåande opplæring ved nettskular som er 
godkjende etter voksenopplæringsloven, kan godkjennast for utdanningsstøtte, jf. forskrift om 
godkjenning for utdanningsstøtte i Norge § 3 femte ledd. 

Den 1. januar 2021 vart føresegnene om nettskular i kapittel 3 i lov om voksenopplæring 
(voksenopplæringsloven) oppheva. Grunngjevinga var at tilskotet til nettskular vart avvikla i 
2015, og at det difor ikkje lenger var behov for eigne føresegner om nettskular i loven, jf. 
Prop. 96 L (2019–2020) side 127. Samstundes vart det fastsett at nettskular som var 
godkjende før 1. januar 2021, skulle behalde godkjenninga si i ein overgangsperiode på fem 

https://lovdata.no/forskrift/2020-04-15-798/%C2%A786

år. Desse nettskulane beheld godkjenninga fram til utgangen av 2026, jf. 
voksenopplæringsloven § 13. 

3.2 Departementet sine vurderingar og forslag  
Ettersom føresegnene om nettskular i voksenopplæringsloven er oppheva, og nettskular som 
vart godkjende etter lova, mistar godkjenninga si frå 1. januar 2027, fell grunnlaget for 
godkjenning av nettskular for utdanningsstøtte bort. Departementet foreslår derfor å oppheve 
føresegna etter forskrift om godkjenning for utdanningsstøtte i Norge § 3 femte ledd om at 
nettskular som er godkjende etter voksenopplæringsloven, kan godkjennast for 
utdanningsstøtte. Forslaget er av teknisk karakter og vil ikkje føre til realitetsendringar i seg 
sjølv. 

4 Oppheving av tidlegare forskrifter om 
tilbakebetaling av utdanningslån 

4.1 Reglane i dag  
Gjeldande forskrift om tilbakebetaling av utdanningslån vart fastsett 15. desember 2022. 
Tidlegare fastsette departementet ei ny forskrift kvart år. Desse forskriftene vidareførte i 
hovudsak innhaldet i tidlegare forskrifter, og inneheldt i tillegg oppdaterte satsar som følgje 
av statsbudsjettet for det komande året, prisjusteringar og andre regeltekniske endringar. Frå 
og med 2022 har departementet i staden for å fastsette nye, fullstendige årlege forskrifter 
årleg, oppdatert forskrifta gjennom årlege endringsforskrifter.  

Etter at departementet gjekk over til å oppdatere forskrift om tilbakebetaling av utdanningslån 
gjennom årlege endringsforskrifter, er ikkje dei tidlegare forskriftene om tilbakebetaling av 
utdanningslån for 2020, 2021 og 2022 blitt formelt oppheva. 

4.2 Departementet sine vurderingar og forslag  
Departementet foreslår at forskrift om tilbakebetaling av utdanningslån for 2020, 2021 og 
2022 blir oppheva. Desse forskriftene regulerte tilbakebetaling for tidlegare år. Dei same 
forholda er i dag regulerte i gjeldande forskrift om tilbakebetaling av utdanningslån. Ei 
oppheving vil difor ikkje føre til realitetsendringar.  

5 Forslag til endringar i forskrift om tilbakebetaling 
av utdanningslån 

 
I forskrift 15. desember 2022 nr. 2259 om tilbakebetaling av utdanningslån foreslår 
departementet følgjande endringar:  
 
§ 35 nytt tredje ledd skal lyde: 

Avbrot i trafikkflygarutdanning på grunn av at lærestaden har gått konkurs, kan også gi 
rett til sletting av renter. Sjå § 38a. 



Tredje ledd blir nytt fjerde ledd. 

Ny § 38a skal lyde: 

§ 38a. Sletting av renter for studentar ved konkursramma trafikkflygarutdanningar 

Ein låntakar som har avbrote ei trafikkflygarutdanning på grunn av at lærestaden har gått 
konkurs, har rett til sletting av renter i 12 månader frå oppbodstidspunktet. Det er ein 
føresetnad at låntakaren har motteke lån til trafikkflygarutdanninga etter forskrift om 
utdanningsstøtte § 86 andre ledd i løpet av utdanninga. Sletting av renter etter denne 
føresegna blir ikkje behovsprøvd mot inntekt etter § 36 og § 37. 

6 Forslag til endring i forskrift om godkjenning for 
utdanningsstøtte 

I forskrift 27. mars 2020 nr. 562 om godkjenning for utdanningsstøtte i Norge foreslår 
departementet følgjande endring:  

§ 3 femte ledd skal lyde:  

Utdanning som tilsvarer universitets- og høyskoleutdanning ved offentlige 
utdanningsinstitusjoner eller som følger læreplaner for videregående opplæring ved 
nettskoler eller studieforbund som er godkjent etter voksenopplæringsloven, godkjennes for 
utdanningsstøtte. Utdanningen skal føre frem til eksamen.  

7 Forslag om oppheving av tidlegare forskrifter om 
tilbakebetaling av utdanningslån 

Forskrift 17. desember 2019 nr. 1872 om tilbakebetaling av utdanningslån 2020 foreslår 
departementet å oppheva. 

Forskrift 17. desember 2020 nr. 3022 om tilbakebetaling av utdanningslån 2021 foreslår 
departementet å oppheva. 

Forskrift 15. desember 2021 nr. 3636 om tilbakebetaling av utdanningslån 2022 foreslår 
departementet å oppheva. 

8 Økonomiske og administrative konsekvensar 
Forslaga i forskrift om tilbakebetaling av utdanningslån krev løyvingsvedtak i Stortinget. 
Budsjetteffekten i 2027 er anslått å vere 2,5 mill. kroner. For nærare omtale sjå 
programkategori 07.80 under kap. 2410 i Prop. 1 S (2026–2027) for 
Kunnskapsdepartementet.  

Forslaget om endring i forskrift om godkjenning for utdanningsstøtte i Norge og forslaget om 
at tidlegare forskrifter om tilbakebetaling blir oppheva, vil ikkje ha vesentlege økonomiske 
eller administrative konsekvensar.  

https://lovdata.no/pro/#document/SF/forskrift/2020-04-15-798

